REUNIÓN D'A CHUNTA DIREUTIBA

(ZARAGOZA 27.06.06)
1. Asisten: Manuel Castán, Fernando Sánchez, Feliciano Martínez (con o boto delegau de Francho Beltrán). Desincusa a suya presenzia Chusé Inazio Nabarro. Tamién i acude, por os temas a tratar, o coordinador d'a sozcomisión d'organizazión, Rubén Ramos.

2. Manuel Castán y Fernando Sánchez informan d'a reunión tenida o mesmo 27 de chunio de 2006 de maitins con o bizeconsellero d'o Gubierno d'Aragón, Juan José Vázquez.


En dita reunión se fazió un repaso d'a situazión d'os preparatibos d'o congreso y os representans de Chuntos responden a todas as cuestions que fa o bizeconsellero. Se confirma l'asistenzia d'a consellera Eva Almunia ta ubrir o Congreso (y, si fuese posible, pasaría o Presidén a saludar) y o refirme economico d'o Gubierno. Este refirme será d'entre 12.000 y 15.000 euros (amás d'os 4.000 euros ya conzedius dende Cultura). O chuebes 29 se compromete o bizeconsellero a informar-nos d'a cantidat esauta y de cuán disposaremos d'ixos diners. En o respeutibe a o reconoximiento de l'Academia de l'Aragonés se reafirma en o dito en anteriors reunions: o Gubierno no reconoxerá a l'Academia dende o primer día pero o tiempo dirá y o camino se podrá ir fendo de conchunta entre o Gubierno y l'AA por o bien de l'aragonés. Demanda que bel representán d'a futura Academia informe d'o treballo feito por a mesma a o Gubierno. Tamién insiste en que cal mirar d'imbolucrar a la Unibersidat.
3. S'apreba o reglamento d'o Congreso que se puede beyer en l'anexo 1.

4. Carta a os candidatos propuestos como academicos: s'encarga de redautar-la Feliciano y, malas que la tienga, les ne pasará a o presidén y a o secretario ta que la firmen y la nimbíen a os "academiables". A carta esplicará que os candidatos han de presentar por escrito que azeptan estar academicos.

5. Manuel redautará a carta ta demandar a las asoziazions que adebanten diners ta o Congreso. A carta la nimbiará Dani González.

6. Manuel tamién ferá a carta de contestazión a o IEA.

7. Cuarta zircular. A cuarta zircular ta os congresistas, que redautará Rubén Ramos y firmarán o presidén y o secreterio, ha de contener: o reglamento aprebau en esta Chunta Direutiba (anexo 1), a zaguera lista aprobada en a reunión d'Echo (se puede beyer en l'auta d'o 24 d'o 6 d'o 2006), o folleto con o programa definitibo y a carta informando d'as zagueras nobedaz en o prozeso. Ista carta informará espezialmén d'a orden d'o Gubierno de que no puede aber-ie una asoziazión que se diga "academia" pero que sí se puede emplegar o nombre d'Academia de l'Aragonés en estar ixe nombre una marca rechistrada. Tamién informará de que os congresistas que aigan presentau alegazions podrán comprebar si son estadas azeptadas u refusadas en l'auta d'Echo que se penchará en a nuestra pachina web.

8. Contestazión d'as alegazions: Encara que en a carta d'a zircular ya se remite a os que han feito alegazions a la nuestra pachina web, se mirará de contestar as alegazions que se considere nezesario fer-lo. Se'n encargará Francho Beltrán cuan torne d'as suyas bacazions.

9. Atros temas d'organizazión:


Manuel le ha dito a Chusé Aragüés que no se organize un conzierto si cal meter diners. En tot caso ye Chusé Aragüés qui se ye encargando d'a organizazión d'o conzierto, meter u no barra, etc.


Rubén encargará a Chusé Bolea que diseñe as acreditazions y os cartels ta o Congreso. Rubén tamién informa que Zésar Biec ye parando una animazión en o Congreso con gaiters.


Reserba d'otels: s'apreba que se paga nomás una cambra (anque sía doble) por combidau y no se pagarán as cambras d'os fillos d'os combidaus. Asinasmesmo s'opina que ye pro con pagar un masimo de cuatro nueis por combidau y no s'entiende que s'aigan reserbau dica zinco nueis ta beluno d'os combidaus.
ANEXO 1

REGLAMENTO D'O II CONGRESO DE L'ARAGONÉS

1. A mesa d'o II Congreso de l'Aragonés ye constituita por o presidén, Manuel Castán, por o bizepresidén, Chusé Inazio Nabarro, por o secretario, Fernando Sánchez, y por o tresorero, Francho Beltrán, en estar els os miembros d'a Chunta Direutiba de Chuntos por l'Aragonés. Cal destacar que son as mesmas personas que ya presidioron a reunión d'o 29 de chinero de 2005 en Uesca (en a que se combocó o Congreso) más o presidén de Chuntos.

2. En caso d'ausenzia de beluno d'os miembros debanditos, cubrirá o suyo puesto uno d'os bocals de Chuntos, por iste orden: bocal de relazions instituzionals (Chusé Aragüés), bocal de prensa y propaganda (Rubén Ramos), bocal de relazions internazionals (Francho Nagore), bocal de relazions con os fabladors patrimonials (Chabier Lozano).

3. Cada congresista acreditau como tal tiene dreito a un boto.

4. Os congresistas pueden delegar o suyo boto en un atro congresista.

5. Cada congresista puede portar un masimo d'un boto delegau.

6. O boto será secreto.

7. Os botos delegaus se presentarán a la mesa antis de cada botazión y serán comprebaus por o secretario, Fernando Sánchez.

8. En o congreso i abrá dos botazions. En as dos os congresistas pueden botar SÍ, NO u ABSTENZIÓN. Ixas dos botazions son as siguiens:


8.1. O día 13 de chulio de 2006, chuebes, s'aprebará u rechazará o borrador d'ordinazions de l'Academia de l'Aragonés presentau por Chuntos por l'Aragonés. Ta que istas ordinazions sían aprebadas caldrá que repleguen a mayoría simple de botos afirmatibos. 


8.2.  O día 15 de chulio de 2006, sabado, s'aprebará u rechazará a lista que proposa Chuntos por l'Aragonés de primers academicos de l'Academia de l'Aragonés. Ta que a lista sía aprebada caldrá que repelgue a mayoría simple de botos afirmatibos.


Cal albertir que, si a lista sale aprebada, salen trigaus os primers miembros numerarios de l'Academia de l'Aragonés, pero no pas os miembros d'onor que nomás son una recomendazión d'o Congreso a l'Academia.

9. A mesa se guarda o dreito de d'almitir botazions no contempladas en l'orden d'o día.

10. A mesa, encargada de meter orden en o Congreso, podrá fer fuera d'a sala a aquels congresistas que no tiengan autituz respetuosas.
